
[bookmark: _GoBack]EH Bildu Nafarroa talde parlamentarioari atxikitako foru parlamentari Adolfo Araiz Flamarique jaunak idatziz erantzuteko galdera bat egin du Caparrosoko Valle de Odieta SCL abeltegiaren ziurtagiri ekologikoari buruz (PES-00209). Hona hemen Landa Garapeneko eta Ingurumeneko kontseilariaren erantzuna:
1.- Valle de Odieta SCL merkataritza-sozietateak Departamentuan, INTIA enpresa publikoan edo Nafarroako Nekazaritza Ekologikoaren Kontseiluan (CPAEN- NNPEK) izapidetu al du espedienterik, esnearen nahiz esnekien edo behi-haragiaren ekoizle ekologikoaren ziurtagiria jasotzeko?



Ekoizpen ekologikorako kontrol-agintaritzaren adostasun-marken erabilera zuzena zaintzeko prozeduraren arabera, honako gorabehera hauek egiaztatu ditugu, Valle de Odieta SCL merkataritza-sozietatearen arau-haustea izan daitezkeenak:
· Enpresaren publizitatean produkzio ekologikoari buruzko terminologia behar ez bezala erabiltzen dela hauteman da.
· Egiaztatu da ez dela operadore gisa ageri CPAEN-NNPEK kontrol-agintaritzak ziurtatutako operadoreen erregistroan.
Egiaztatu dugu merkataritza-sozietatearen publizitate-liburuxka batean Caparrosoko (Nafarroa) Valle de Odieta SCL abeltzaintza-ustiategia identifikatzeko"BIO" terminoa erabiltzen dela, zeina ekoizpen ekologikoan ziurtatutako produktuetara mugatuta baitago.
Produktu ekologikoak ekoizteari eta etiketatzeari buruzko Kontseiluaren 2007ko ekainaren 28ko 834/2007 (EE) Erregelamenduaren IV. tituluaren 23. artikuluak, ekoizpen ekologikoari buruzko terminoen erabilerari dagokionez, adierazten du erregelamendu horren ondorioetarako, produktu batek ekoizpen ekologikoko metodoari buruzko terminoak dituela, baldin eta etiketan, publizitatean edo merkataritza-dokumentuetan, produktua, haren osagaiak edo animaliak elikatzeko lehengaiak deskribatzean, erosleari iradokitzen badiote produktua, haren osagaiak edo animaliak elikatzeko lehengaiak aipatutako erregelamenduan ezarritako arauen arabera lortu direla.



Bereziki, erregelamenduan adierazitako terminoak, haren deribatuak edo laburdurak, hala nola "bio" eta "eco", bakarka edo konbinatuta, produktu baten etiketatze eta publizitaterako erabili ahal izanen dira, produktu horrek indarreko araudiak ezarritako baldintzak betetzen dituenean.
Ekoizpen ekologikoari buruzko terminoen erabilera mugatuta dago, 834/2007 (EE) Erregelamenduaren 23. artikuluaren arabera; izan ere, artikulu horrek berariaz adierazten du termino horiek ezin direla Europar Batasuneko ezein puntutan erabili, ez eta Europar Batasuneko ezein hizkuntzatan ere, erregelamendu horretan ezarritako betekizunak betetzen ez dituzten produktuen etiketatze, publizitate eta merkataritza-dokumentuetarako.
2.- Europako Batzordearen 2008ko irailaren 5eko 889/2008 Erregelamenduak –zeinak Produktu ekologikoen ekoizpenari eta etiketatzeari buruzko 834/2007 Erregelamendua aplikatzeko xedapenak ezartzen baititu, ekoizpen ekologikoaren etiketatze eta kontrolaren inguruan– zenbait baldintza ezartzen ditu produktu bat ekologikoa dela edo abeltegi bat bio-abeltegia dela ezartzeko. Departamentuaren ustez, Valle de Odieta SCLk ustiatzen duen abeltegiaren instalazioen estabulazioak, elikadurak eta hazkuntzak baldintzak baldintza horiek betetzen al dituzte?





Caparroso herrian dagoen Valle de Odieta SCL merkataritza-sozietateak dituen abeltzaintzako instalazioetan estabulatzeko, elikatzeko eta hazteko baldintzek ez dituzte betetzen Batzordearen 2008ko irailaren 5eko 889/2008 (EE) Erregelamenduan behi-espezieari aplikatu beharreko ekoizpen-arau espezifikoak, batez ere animalia ekologikoen jatorriari dagokionez 8. artikuluan aipatutakoak, abereentzako ostatatze-baldintza espezifikoei buruzko 10. artikulua, 11. artikulua ugaztunentzako berariazko ostatu-baldintzei eta hazkuntza-metodoei dagokienez, edo 14. artikulua aire zabaleko guneetarako sarbideari buruz.
2021eko ekainaren 17an, ohartarazpen bat igorri zitzaion enpresari, eta ohartarazi zitzaion deskribatutako arau-hausteak larri gisa tipifikatzen direla Autonomiaz gaindiko lurralde-eremuetako jatorri deiturei eta adierazpen geografiko babestuei buruzko maiatzaren 12ko 6/2015 Legearen 31. artikuluaren 1. apartatuaren f) letraren eta k) letraren arabera, ekoizpen ekologikoari aplikatzekoa 2016rako Nafarroako Aurrekontu Orokorrei buruzko urtarrilaren 29ko 1/2016 Foru Legearen hogeita bederatzigarren xedapen gehigarriaren arabera..

